
Marcos Valcárcel

Ourense, 1958

Escritor e historiador. Ten adicado a

Otero Pedrayo múltiples estudios,

entre eles o volume, con Xosé R.

Quintana,“Ramón Otero Pedrayo.Vida,

obra e pensamento” (Vigo, Ir Indo,

1988) e a edición crítica de “O libro

dos amigos” (Vigo, Galaxia, 1997).

Outros traballos seus sobre don

Ramón son “O Día de Galicia e o tema

xacobeo en Otero Pedrayo” e “Un

roteiro turístico e paisaxístico arredor

de Otero Pedrayo” (ámbolos dous en

“A cidade da Xeración Nós”, Ourense,

Caixa Galicia, 1995); “O Libro dos

Amigos desde Trasalba” e “Otero

Pedrayo na historia do periodismo

galego” (ámbolos dous no volume “Pé

das Burgas. Estudios de historia, litera-

tura e xornalismo”, Ourense, Caixa

Galicia, 1998); e “Don Ramón evoca as

aulas do seu Instituto” (en VV.AA.,

“Centenario do Instituto Otero

Pedrayo”,Ourense,2000);“O meu don

Ramón” (en “Revista das Letras de O

Correo Galego” 1-II-2001); “Don

Ramón Otero Pedrayo e don Eladio

Rodríguez González” (revista “Auria”

marzo 2001). Foi tamén o redactor de

diversas voces oterianas no tomo III

do “Diccionario da Literatura Galega.

Obras” coordenado por Dolores

Vilavedra (Vigo, Galaxia, 2000).

Debuxo de Maside.

Amigos, O Libro dos. Editado en Bos Aires,
en 1953, é un aceno de valentía e xenerosidade do
escritor de Trasalba. En horas difíciles don Ramón
evoca a 39 personaxes mortos, “en min e no meu
amor libertados do que a coba e o tempo poide-
ran ter de fatalidade”. Entre eles, Castelao, confi-
nado no exilio ata a súa morte, ou varios dos már-
tires galeguistas da guerra civil como Alexandre
Bóveda, Ánxel Casal e Roberto Blanco Torres, ade-
mais do nacionalista catalán e católico Manuel
Carrasco Formiguera (Galaxia reeditou este volu-
me no ano 1997, presentado na festa de Trasalba
dese ano).

Diccionario
Don Ramón, 
do A ó Z

Marcos Valcárcel

Blanco Torre,
debuxo de Maside.

“A maorazga” e “O estudante”. É unha das pezas
imprescindibles de Otero e das nosas letras con-
temporáneas. Nas súas páxinas asistimos ó paso da
economía “natural” á economía monetaria, coa
desfeita do poder secular dos mosteiros pola des-
amortización e os inicios da decadencia dos fidal-
gos ou “señores da terra”; á incidencia na vida da
aldea da chegada dos comerciantes e tendeiros
casteláns e maragatos; á guerra carlista entre libe-
rais e partidarios do absolutismo, etc. Cos fidalgos
no centro da acción, nesta novela Otero creou un
dos seus mellores personaxes, Adrián Soutelo, co
perfil nidio dun perosonaxe romántico marcado
pola soidade e a misantropía, a identificación coa
natureza, o desencanto polo tempo presente e a
nostalxia polo pasado; personaxe que ten moito
que ver co Werther de Goethe ou co René de
Chateaubriand e que, fracasados os seus ideais, ve
aboiar unha nova esperanza no seu sobriño Paio,
unha especie de fidalgo protonacionalista coa que
Otero quixo compensar o triste papel que a fidal-
guía desempeñou no devir da historia de Galicia.

Castelao. Moitas veces
escribiu don Ramón sobre o
seu amigo e compañeiro nas
filas galeguistas Afonso
Daniel Rodríguez Castelao, a
quen lle deixou ocupar un
posto de privilexio na súa
obra “O Libro dos Amigos”.
Lembremos, por exemplo, as
palabras de Otero na prensa
galega de Bos Aires con
motivo da morte do guieiro
galeguista, sen dúbida unha
das máis fermosas despedi-
das e elexías de amizade
publicadas na nosa literatu-
ra: “Fumos amigos, irmáns,
dende a mocidade. Dende o
primeiro intre de falarmos
–e foi en Toledo– xa queda-
mos cinguidos nunha ami-
zade que é a gloria máis
pura e o tesouro máis rico
que, agás dos pais e da
esposa, ten o home xa vello

Arredor de si. Publicada pola Editorial Nós
en 1930, é unha peza fundamental para achegarse
á cosmovisión oteriana, xunto con “Os Camiños da
Vida”. É tamén a obra máis estudiada do autor de
Trasalba, da que existen diversas guías de lectura
útiles. O propio Vicente Risco definiuna, cando a
súa aparición, como a biografía da Xeración que
compartían Risco e Otero, a biografía da Xeración
Nós desde o individualismo e o egocentrismo ata
un movemento tan gregario e apegado ás raíces
como o galeguismo. Novela de iniciación e apren-
dizaxe, viaxe interior, redescuberta da Terra, nove-
la que segue (como indicaron A. López-Casanova e
R.Gutiérrez Izquierdo) a “estructura mítica da
novela do heroe”, novela, en fin, de Morte e
Resurrección simbólicas (como no ensaio oteria-
no), cargada de fondas e moi enriquecedoras
suxestións. Poden aínda os lectores de hoxe
seguir a viaxe interior de Adrián Solovio e o guiei-
ro oteriano: “Por Galicia e na Galicia era Adrián
europeo e planetario”.

Bocarribeira. Publicado en 1958
polos mozos estudiantes galegos de
Madrid do grupo Brais Pinto,é o único
volume de versos publicado por
Otero en vida e agrupa un mollo de
poemas paisaxísticos, ás veces cósmi-
cos, moi vencellados á xeografía dos
Chaos de Amoeiro.A poesía de Otero,
pendente aínda dunha edición defini-
tiva, foi estudiada por Alonso Montero,
quen suliña algúns dos seus primeiros
vindicadores: Dámaso Alonso, Celso
Emilio Ferreiro, Carballo Calero,
Fernández del Riego, Filgueira
Valverde, Basilio Losada, etc. Claudio
Rodríguez Fer asinou, asimesmo, un
estudio exhaustivo do poema “O quin-
qué de petrolio” (en “Poesía Galega”,
Vigo, Xerais, 1989).

Camiños da Vida, Os.
Publicada pola Editorial Nós en
1928, en tres volumes diferentes de
sete capítulos cada un, ten tres par-
tes tituladas “Os señores da terra”, Autocaricatura de Castelao.

que escrebe estas liñas tremándolle ca emoición
a man ó pensar que Daniel non voltará a enxer-
gar o seu val da Ulla, nestora ledo de novos gro-
mos e paxaros, nin... Podiamos pôr, calquera
recanto da Nosa Terra. Pois ás veces, falando,
téñolle sentido decir seu amor pola Galiza
esquencida, os terraxes probes, de penedos e
toxos, non cantados polos poetas... É que, infin-
damente xeneroso, quería o ermo e gustaba na
tristura ser compañeiro do triste, a cousa máis
doorida pra Daniel. Non podía concebir o mal
nos curazóns dos homes e, enxergando os efeitos
da inxustiza, sofría como un mártir por todos
os que a padecían” (“A Nosa Terra” n.474, Día de
Galiza 1950).

Catolicismo. É, sen dúbida, unha das claves
imprescindibles para achegarse ó pensamento de
don Ramón, o deputado galeguista nos inicios da
República que se presenta como deputado “católi-
co e nazonalista” e que vota en contra das medidas
laicistas do novo goberno republicano. Home
católico, pero liberal, que quere facer conciliar a
súa identificación dunha Galicia de seu coa cultu-
ra cristiá e recorre ó símbolo xacobeo do Apóstolo
Santiago, “galego pola elección da cova, acordo
voluntario e non fatal feito como de nacer...
¿Queredes unha mellor e máis exemplar defini-
ción de Patria Galega?”.

Celtismo. Como en Vicente Risco ou en
Florentino Cuevillas, seguindo as pegadas da cons-
trucción ideolóxica nacionalista de Manuel
Murguía, o pasado celta de Galicia era, para eles, o
que lle daba a este país carácter inicial e o que
sostiña como un elemento inmorredoiro a cerna
máis fonda da “alma do pobo”: “... o canteiro ó
decorar unha parede aldeá, ou o labrego ó dese-
ñar coa súa navalla un mundo ornamental na
madeira dun xugo de bois, non obedecen a
capricho individual. Responden ó impulso étni-
co que non saberían nunca explicar”.

Chateaubriand: Bretaña, o escritor
romántico e cristián. É unha referencia ineludible
en calquera achegamento, ideolóxico ou literario, a

Otero Pedrayo: “Nós amamos a Chateaubriand.
Foi o primeiro autor lido por nós, de nenos e de
mozos, na solaina de pedras orceladas de
Trasalba”. Don Ramón adicoulle o ensaio “O celtis-
mo de Chateaubriand” e múltiples referencias ó

alento romántico do autor de “René” e “O Xenio do
Cristianismo”. Claude H.Poullain estudiou a pegada
do escritor bretón no autor de Trasalba e Nicole
Dülin suliñou a forte presencia dos escritores fran-
ceses en Otero Pedrayo e no conxunto da Xeración
Nós (“El granito y las luces...”, 1987).

Ensaio histórico sobre a cultura
galega. Publicado por vez primeira en 1930
(Madrid, CIAP) é a peza mestra do ensaísmo ote-
riano, que conta tamén con xoias como “Encol da
aldeia”, “Notas encol da paisaxe romántica”,
“Lembranza de Goethe” ou “Occitania e Atlántida”.
Ensaio cultural, amosa, tal como sinalou C.Casares,
algunhas das grandes virtudes do ensaísta: a cultu-

Vicente Risco,
caricatura 

de Carlos Quesada.

nitiva do ensino, con baixa no escalafón de cate-
dráticos. Don Ramón resarciríase despois desta
separación coas súas clases na cátedra de
Xeografía da Facultade de Filosofía e Letras da
Universidade de Compostela, entre 1950 e 1958,
anos que citou varias veces como algúns dos máis
fermosos da súa vida polo seu novo contacto cos
estudiantes. Para todos eles e para todos os galegos
don Ramón foi o mellor símbolo de liberalismo e
galeguidade na longa posguerra da noite de pedra.

Historia de Ourense. Sobre a historia local
ourensá escribiu Otero múltiples artigos, moitos
deles na revista “Cuadernos de Estudios Galegos”.
Neles estudiou temas tan diversos como a econo-
mía ourensá no século XVIII, a exportación de
cera a Ourense, a desamortización eclesiástica, o
itinerario por Ourense en 1799 do señor Conde
de Guzmán, a Igrexa e a vida relixiosa no dezano-
ve, o comercio con productos de liño e lenzos ou
as formas da cultura ourensá no século XIX.
Moitos destes traballos foron reunidos por Afonso

ra do erudito, a paixón ilimitada do patriota e
afina sensibilidade e a intuición do poeta.
Celtismo, universalismo, galeguismo e europeísmo
son ideas claves nesta obra, que amosa a sucesión
dos legados de diferentes épocas (románico,
barroco, romanticismo) que formaron o sustrato
cultural que define este país.

Fidalguía, A. É un dos temas fundamentais da
narrativa de Otero e da súa cosmovisión ideolóxi-
ca, presente tanto nas grandes novelas como nal-
gúns dos seus mellores relatos (“O fidalgo”, “A
serea”, etc.).Velaí a gran nostalxia do escritor sobre
o que puido ser e non foi: “A vida dos pequenos
fidalgos dos pazos, de seguir algún tempo máis,
houbera dado á nosa Galicia, conforme coas
variacións dos tempos, unha xerarquía necesa-
ria para mante-la unidade da Terra e darlle un
senso de progresiva continuidade. Maila vila,
engaiolando ós fidalgos, os estudios facéndose
superficiais e só bos para unha carreira, e os
vellos costumes non herdados por ningunha
forma social superior, trouxeron, paralelamente,
o mal dos fidalgos e dos labregos e crearon a
posibilidade do caciquismo, a lenda negra da
Galicia, e un desamparo de disección na vida da
aldea, que só pode curar outro achegamento da
cultura e da campía, unha nova e definitiva
organización do corpo social da nosa Terra
Galega”. Desta frustración nace a creación literaria
dalgúns dos grandes fidalgos reconvertidos a unha
“fidalguía ideal e regaleguizadora” como o Adrián
Soutelo, o Paio Soutelo (“Os Camiños...”) ou
mesmo o Don Lionardo de “A Serea”.

Guerra civil. Para don Ramón, a guerra foi,
sobre todo, unha gran catástrofe moral: “A xente
convertíase da noite prá mañá dunha cousa na
contraria, sin escrúpulo ningún, outros exiliá-
ronse, outros medraron coa situación... Eu fiquei
en Ourense, antre este piso e a miña casa de
Trasalba, vivindo, lendo, matinando moito nas
cousas que pasaban, mentras ao meu derredor
todo se derrumbaba. Fun dos mellor librados,
cicais porque o meu compromiso co Frente
Popular e coas esquerdas foi relativo, non sei”.
Aínda así, en 1937 o Estado arrédao de forma defi-



107
~

V.Monxardín e Xoán C. Rivas no volume “Temas
ourensáns” de Otero Pedrayo (Ourense, Caixa
Galicia, 1996).

Lagarada, A. É a súa principal peza teatral, xa
representada no Pazo de Trasalba (polo Centro
Dramático Galego), e texto imprescindible na
bibliografía oteriana. Gran traxedia rural, de fondo
dionisíaco, é tamén un misterio ou oficio litúrxico
no que se evoca o poder demoníaco do viño. Os
críticos, que revalorizaron nos últimos anos a dra-
maturxia do escritor, albiscaron ecos das
“Comedias bárbaras” de Valle Inclán, pero tamén
do teatro irlandés de William Butler Yeats, Lady
Augusta Gregory e John Millington Synge.

Instituto Otero Pedrayo. O Instituto
onde estudiou o escritor e onde foi director e
profesor, centro que hoxe leva o seu nome, sería
evocado múltiples veces, así como os seus profe-
sores: Marcelo Macías, Eduardo Moreno López,
Xoaquín Núñez de Couto. No libro do centenario
do Instituto figuran traballos de Alonso Montero
e Marcos Valcárcel que relembran esta relación.

Lamas Carvajal, Valentín. Referencia
literaria sinalada múltiples veces polo escritor.
En novembro de 1949 Otero participou nos
actos de homenaxe do centenario de Lamas e foi
entón cando pronunciou o seu famoso discurso,
en galego, lembrando ó Castelao que agonizaba
en Bos Aires, diante das autoridades provinciais
que mandaron tocar o Himno de Falanxe diante
do monumento a Lamas no Posío. Don Ramón
mantívose cos brazos baixos en épocas en que
era obrigado erguer o saúdo falanxista e oficial
do franquismo.

Neno, A historia dun. Breve pero delicio-
so libriño editado pola Fundación Otero Pedrayo
(1979) onde don Ramón lembra os seus días de
infancia na rúa dos Zapateiros (Paz), os discursos
do neno Vicente Risco ós gatos dos tellados baixos
e o “eterno femenino” da escola das sras. de
Hermida.

Palabra Viva. O Otero Pedrayo orador foi
unha das facetas máis acusadas da súa personali-
dade.Ausente en presencia física, esta perspectiva
pode ser só en parte evocada a través dunha serie
de discursos do escritor recuperados polo Arquivo
Sonoro de Galicia do Consello da Cultura Galega.
Algunhas das gravaciós editadas son “A paisaxe
galega, as súas leis e tipos”, discurso na Federación
de Sociedades Galegas de Bos Aires en xullo de
1947; “Ourense, as súas terras e xentes”, discurso
no xantar homenaxe do Centro Ourensán de Bos
Aires en xullo de 1959; ou “Lembranza de médicos
galegos vistos por un profano”, conferencia súa
nunha homenaxe no Colexio Médico ourensán o 7
de marzo de 1975 (as tres editadas tamén en
texto, con introduccións de Afonso V. Monxardín).
A mesma institución editou outras gravacións ote-
rianas como a conferencia “A revista Nós”
(Ourense, 1970), “Ramón Cabanillas” (Madrid,
1964), a Ofrenda a Rosalía no Centro Galego de
Bos Aires (1959), a súa resposta a Suárez Picallo
noutro discurso americano (1959) ou a
Homenaxe da Galicia a don Ramón en Compostela
(3 de marzo de 1968).

Monumento a Lamas no Posío.

Paisaxe, A. Foi o grande paisaxista das nosas
letras, pero tamén o estudioso e esculcador do devir
das paisaxes na historia. Velaí unha das mil citas
posibles: “Devalan os vales para o mar como
devalan as foulas cubrindo a larganza dos areais,
como devalan co seu ritmo maino as penedías ou
a maneira da historia destouzando ermos e cre-
ando herdades.A historia, un devalar. E na paisa-
xe, en calquera paisaxe, con potentes ritmos ou a
penas con ecoares e lembranzas, todo o devalar
conxunto, único, cheo de paixón da Nosa Terra”.

Pelerinaxes. Con este título recolleu o escri-
tor a narración do seu itinerario desde Ourense ó
San Andrés de Teixido, en compaña de Vicente
Risco (autor dos debuxos do volume) e Xosé
Ramón Fernández Oxea. Publicouno a editorial
Nós en A Coruña en 1929 (hai reedición facsímil
en Ed. do Castro, 1993) e nel inclúese o popular
poema “Ó Xamón”, agradecemento dos viaxantes
a un hosteleiro de Monterroso: “Groria do porco,
frol da invernía,/ Sona da casa, lapa da carne/
Xamón (...) Papa das carnes, cardealiceo,/
Archimandrita da limpa mesa/ Xamón”.

Portugal. Para Otero, o nacemento de Portugal
representaba unha nidia manifestación da plenitu-
de e vitalidade da Galicia medieval: “Unha dor de
parto a un tempo melancólica e optimista como
a dor dunha nai moza. Só un pobo na súa forte
confianza puido enxendrar ese anhelo que se
chama Portugal, anhelo dun máis alá dos mares
e un “além” da conciencia ordinaria da cultura.
Pois Portugal pode definirse como unha cons-
tante de tensión suprema.El cumpriu moitas das
intencións case non esbozadas por Galicia”.

Saudade e sentimento da raza. No ano
1929 don Ramón ingresa na Real Academia Galega
cun discurso sobre “Romanticismo, saudade, sen-
timento da raza e da terra en Pastor Díaz,
Rosalía de Castro e Pondal” (reeditado pola
Deputación de A Coruña en 1999), discurso que
sería respostado por Vicente Risco. É, entre outras
cousas, unha das primeiras e máis intelixentes rei-
vindicacións literarias da poesía de Eduardo Pondal.

Parladoiro. No auténtico océano do xornalis-
mo oteriano, desde os anos 20 ata a súa morte en
1976, cómpre destacar o seu xornalismo galeguis-
ta (1920-1936, periodismo de tese), o seu xorna-
lismo ourensán (desenvolto en diferentes sec-
cións en “La Región” como “Del Orense Antiguo”)
e a súa reinvención do xornalismo en galego, nos
anos da posguerra, coa sección fixa “Parladoiro”
no xornal compostelán “La Noche”: análise docu-
mentada, ás veces lírica, outras como unha faísca
de luces, símbolos, sentimentos. Un xornalismo
inimitable que non tivo, nas súas peculiares carac-
terísticas, discípulos posteriores á súa morte.

Xosé R. F. Oxea “Ben-Cho-Sey”.

Tradición. A tradición é o pasado, pero tamén
o lugar onde se sostén un futuro certo e a identi-
dade do pobo. A Tradición vese ameazada pola
irrupción do comercio e a economía do diñeiro na
aldea: “Sería angueira de moito espacio e vagar
o de esculcar como foi triunfando a economía
do diñeiro. Hoxe manda nas aldeas como nas
vilas. (...) Hai moitos fogares que compran o pan
cocido. A bica vai sendo unha larpeirada ana-
crónica, ó igual que o liño, a estopa, os traballos
de axuda entre os veciños e a autoridade dos
pais de familia. Cada un vive de por si. Domina
un sentimento do “carpe diem”, ó igual que nas
vilas, incompatible co xogo maino e seguro das
causas e productos do vivir labrego. Os mellores
propietarios deben cartos e non teñen vergonza
por elo.“O mundo non se entende” din os vellos”.

(Estas 23 entradas dun posible Diccionario Otero Pedrayo

son só unhas mínimas esculcas na inmensidade oceánica da

obra de don Ramón Otero Pedrayo. Se o espacio o permiti-

se, poderíamos duplicalas ou triplicalas e só teríamos unha

lene sombra do que significou o pensamento e a obra lite-

raria de don Ramón. Por iso, rematamos cunha nota biblio-

gráfica: de seguro, o lector camiñará máis cómodo pola súa

obra apoiándose en estudios como “Otero Pedrayo, intelec-

tual” de Carlos Baliñas (“Cuadernos de Estudios Gallegos,

1979-1980, tomo XXI); “Otero Pedrayo” de Carlos Casares

(Vigo, Galaxia, 1981); “Ramón Otero Pedrayo. Vida, obra

e pensamento” , de Xosé R. Quintana e M. Valcárcel (Vigo,

Ir Indo, 1988); estudio literario introductorio a “Contos do

camiño e da rúa” de Otero Pedrayo, por Xosé Manuel

Salgado (Vigo, Galaxia, 1995); “Oteriana” de Xesús Alonso

Montero (Fundación Otero Pedrayo, 2000); “Lecturas de

Nós” de Ramón Gutiérrez Izquierdo (Vigo, Xerais, 2000) ou

as diferentes entradas sobre a súa obra no “Diccionario da

Literatura Galega. III. Obras”, coordenado por Dolores

Vilavedra (Vigo, Galaxia, 2000).

